
Taħriġ mis-Smigħ u l-Qari  Il-Malti 

malti.skola.edu.mt  1 
 

Taħriġ għall-Fehim mill-Qari - It-Tieni Parti 

L-Appartament Numru Tmienja  

Silta mill-ktieb ta’ Bertram Portelli 

  Issa aqra s-silta sewwa u aħdem l-eżerċizzji t’hawn taħt.  

1.00 a.m. 

L-erba’ żgħażagħ komplew jitmejlu b’kull min beda jiġi f’moħħhom. Minħabba li kien hemm min 

beda jittewweb u min beda jħoss għajnejh jingħalqu, iddeċidew li jitfu d-dawl biex min ried 

jorqod, seta’ jorqod sew. (par. 1) 

“Jien għajjien mejjet,” qal Benjamin f’nofs titwiba. “Dil-ġimgħa kienet kollha ġenn issa ġejja l-

għeja f’daqqa waħda.” 

“Jien daqt norqod ukoll,” qal Paolo waqt li minħabba d-dlam li issa kien hemm fil-kamra, xegħel 

it-torċ tal-mowbajl u beda jqalleb fil-basket li kellu ħdejn is-saqqu biex isib il-flixkun tal-ilma li 

kien xtara minn fuq il-vapur. (par. 2) 

Ftit wara li l-erba’ żgħażagħ taw il-lejl it-tajjeb lil xulxin, Paolo deher jiċċaqlaq bil-mod il-mod u 

resaq inkiss inkiss lejn il-post fejn kien rieqed Julian. Tkaxkar mal-art sakemm wasal ħdejh, 

attent li jagħmel l-inqas ħsejjes possibbli. Hekk kif wasal biswit wiċċu, Paolo għolla rasu u 

għajjat għajta kbira. Julian fetaħ par għajnejn beraħ u minbarra l-qatgħa li diġà kellu fuqu bl-

għajta li niżżlitlu msarnu f’saqajh, ħa qatgħa akbar meta quddiemu lemaħ kruha ta’ wiċċ bil-

maskra li kien xtara Paolo għall-Halloween ta’ qabel u li kien libisha qabel ma resaq lejh. Julian 

għajjat waħda kbira, offendieh b’min ġie l-ewwel fi lsienu u qabeż xibrejn ’il barra mis-saqqu li 

kien fuqu. Paolo nfaqa’ jidħak waqt li neħħa l-maskra. Benjamin u Dylan bdew jidħku huma 

wkoll xħin raw iseħħ quddiemhom dak li ftit tal-ħin qabel basru li kien qed iħejji Paolo. (par. 3) 

Julian kellu aptit ikompli joffendi lil Paolo, iżda fl-istess waqt ma riedx jidher beżżiegħ iżżejjed 

quddiem sħabu. Għalhekk, tbissem tbissima falza biex jagħti l-impressjoni li ċ-ċajta kien ħadha.  

“Terġax, imma, man,” qallu. 

“U ejja, naqra ta’ ċajta biss kienet!” wieġbu Paolo. (par. 4) 

Sodisfatt li l-pjan irnexxa għalkollox, Paolo qiegħed il-maskra lura fil-basket li kellu miegħu u l-

erba’ kollegi reġgħu mteddew. Julian, Dylan u Benjamin ma damux ma marret għajnhom bihom 

imma Paolo kien għadu qiegħed jitbissem minn taħt. Fil-ħemda ta’ dak il-lejl ma beda jinstema’ 

xejn għajr l-inħir ta’ Benjamin li beda jżomm ritmu stabbli, donnu miexi taħt id-direzzjoni ta’ xi 

surmast ta’ orkestra. Wara ftit, Paolo wkoll għalaq għajnejh u ddeċieda li jipprova jorqod iżda 

ftit wara, minbarra l-inħir, reġa’ beda jinstema’ ħoss ta’ ċaqliq ta’ għamara. (par. 5) 

“Dawn għadhom qed iġorru llejla, jew?” staqsa Paolo bejnu u bejn ruħu. It-tweġiba waslet fis 

hekk kif il-ħoss reġa’ dewa mal-ħitan tal-appartament u din id-darba b’aktar qawwa. (par. 6)



Taħriġ mis-Smigħ u l-Qari  Il-Malti 

malti.skola.edu.mt  2 
 

 D. Wieġeb fi kliemek dawn il-mistoqsijiet. 

1. Skont Benjamin għalfejn kienu qed iħossuhom daqshekk 

għajjenin l-erbat iħbieb?  

 

 

2. Min kien il-moħħ wara ċ-ċajta goffa fuq Julian? 

 

3. X’beda jfittex Paolo fil-basket?  

 

4. Liema kienu ż-żewġt iqtajja’ li sofra Julian?  

 

 

5. X’għamel Julian biex ma jagħtix l-impressjoni lil sħabu li kien xi beżżiegħ?  

 

 

6. L-awtur ma’ xiex iqabbel l-inħir ta’ Benjamin? 

 

7. X’kien hemm li ma bediex iħalli lil Paolo jorqod? 

 

 

8. Taħseb li l-interpretazzjoni ta’ Paolo tal-ħsejjes li sema’ kienet interpretazzjoni 

korretta jew dawn il-ħsejjes kienu ġejjin minn xi mkien ieħor?     

 

 

 

L-awtur Bertram Portelli 
waqt il-preżentazzjoni ta' 
wieħed mill-kotba tiegħu. 

E. Analiżi Testwali 

1. Fejn jambjentaha din il-parti tal-istorja l-awtur?  

 

2. F’paragrafu 2 naqraw li Paolo kien xtara flixkun ilma minn fuq il-vapur. X’vapur huwa 

dan?  

 

3. Liema parti mill-istorja jista’ jkun qed tirrifetti l-ħajja reali waqt li liema parti jista’ jkun 

li hija mistħajla?  

 

 

 

4. Għal min qed jirreferi Paolo fl-aħħar paragrafu meta jistaqsi, “Dawn għadhom qed 

iġorru llejla, jew?” (par. 6) 

 

 

5. Minn din is-silta x’relazzjoni hemm bejn iż-żgħażagħ? Taħseb li jirrispettaw lil xulxin u 

jmorru tajjeb flimkien jew hemm min iħossu superjuri għall-oħrajn?  

 

 

F. Vokabolarju u Metalingwa 

1. Agħti kelma oħra jew frażi li tfisser l-istess bħal: 

a) jitmejlu (par. 1) - _________________________________ 

b) biswit (par. 3) - __________________________________ 

ċ) basru (par. 3) - __________________________________ 

d) ħemda (par. 5) - _________________________________ 

2. Spjega t-tifsira ta’ dawn l-idjomi kif użati fis-silta.  

a) niżlulu msarnu f’saqajh (par. 3) - ____________________________________________ 

b) marret għajnhom bihom (par. 5) ) - __________________________________________ 

 

3a) F’liema forma huwa l-verb basru? (par. 3) 

___________________________________ 

b) X’inhuma l-konsonanti tal-għerq ta’ dan il-

verb? 

___________________________________ 

ċ) Nissel verb tat-2 forma mill-istess għeruq. 

___________________________________ 

d) Nissel nom minn dan il-verb. 

___________________________________ 

e) Nissel Partiċipju Passiv. 

__________________________________ 

 
4. Aqleb din is-sentenza fil-plural.  

“… beda jżomm ritmu stabbli, donnu miexi taħt id-direzzjoni ta’ xi surmast ta’ orkestra.” 

(par. 5) 

Bdew ____________________________________________________________________ 

 

5. Minn naħar innisslu n-nom infinittiv inħir. 

Nissel nomi infinittivi minn dawn: 

a) qatgħa - ________________ 

b) qabeż - ________________ 

ċ) miexi - ________________ 

d) iġorru - ________________ 

 

6. Aqleb din is-sentenza għall-femminil.  

Hu ma riedx jidher beżżiegħ iżżejjed quddiem sħabu. 

Hi ______________________________________________________________________ 

Il-ħarsetta tal-ktieb L-Appartament Numru 
Tmienja 

Ġ. Kitba Qasira 

Immaġina li inti kont wieħed/waħda mill-protagonisti ta’ din is-silta: 

1. Ikteb paġna fid-djarju tiegħek wara li rritornajtu lura lejn Malta dwar l-esperjenza li 

kellkom f’Għawdex.  

jew 

2. Ikteb ittra ta’ lment lil sid l-appartament dwar l-inkonvenjent li ħolqilkom iċ-ċekċik 

kontinwu li kontu tisimgħu matul il-lejl.  

 

 

 

 

 

 

 

 

 

 

G. Kitba Kreattiva 

1. Għawdex, tant qrib imma tant differenti. Kemm taqbel ma’ din l-istqarrija u kemm 

taħseb li għadha tgħodd? Taħseb li għandu jkun hemm sforz akbar biex Għawdex 

iżomm il-karatteristiċi tiegħu qabel ma jsir identiku għal Malta?  

2. Post barra minn Malta li nixtieq inżur jew immur ngħix fih.  

3. Kieku kellek tmur btala barra minn Malta ma’ min tippreferi li tmur u għaliex.  

4. Fejn tippreferi li tqatta’ l-btala tiegħek, ġo belt turistika jew qalb in-natura? 

5. Meta morna tlett ijiem kamping. Irrakkonta fejn mortu, min kontu, l-avventuri li 

kellkom u l-isfidi li ħabbattu wiċċkom magħhom.   


